
Atvinnuveganefnd hefur óskað eftir viðbrögðum ráðuneytisins við umsögnum sem borist hafa 
nefndinni um 541. mál, frumvarp tillaga um breytingu á raforkulögum, nr. 65/2003 
(forgangsraforka). Frumvarpið er lagt fram af atvinnuveganefnd að beiðni umhverfis-, orku- og 
loftslagsráðherra.

Almennt
Eins og fram kemur í greinargerð frumvarpsins hefur eftirspurn eftir raforku hér á landi aukist á 
undanförnum árum, í takt við vöxt samfélagsins, fólksfjölgun og ýmsa atvinnuuppbyggingu. Ljóst 
er að framboð hefur ekki haldið í takt við eftirspurn um langa hríð. Um nokkurn tíma hefur verið 
fyrirsjáanlegt að til framboðsskorts kunni að koma á þeim hluta raforkumarkaðar sem sinnir 
notendum öðrum en stórnotendum, s.s. heimilum og litlum og meðalstórum fyrirtækjum. 
Umhverfis,- orku- og loftslagsráðuneytið hefur um tíma unnið að því að koma til móts við vandann. 
Unnið er á grundvelli tillagna starfshópa sem skiluðu tillögum á árunum 2020 og 2022. Unnið 
hefur verið að úrbótum í regluverki í skrefum eftir því sem útfærslur liggja fyrir. Breytingar voru 
gerðar á raforkulögum 2021 í kjölfar tillagna fyrri hóps. Ráðherra hefur lagt fram frumvarp sem 
byggir einnig á þeirri vinnu auk orkustefnu sem sett var í millitíðinni. Þá hyggst ráðherra leggja 
fram frumvarp á vorþingi sbr. mál umhverfis-, orku- og loftslagráðherra nr. 19 á þingmálaskrá 154. 
löggjafarþings 2023 - 2024 sem mun útfæra nánar tillögur að úrbótum, sem eru í vinnslu 
vinnuhóps raforkufyrirtækja og samtaka þeirra, Landsnets og Orkustofnunar sem ráðuneytið leiðir.

Ráðuneytið leggur áherslu á að hér á landi þrífist frjáls, heilbrigður og trúverðugur markaður með 
raforku. Inngrip í markaðinn heyri til undantekninga og gangi ekki lengra en nauðsynlegt er. 
Tryggja þarf öruggt og hagkvæmt framboð raforku fyrir almenning. Miðað er við að ráðstafanir til 
að tryggja framboð til almennings leiði ekki af sér óhóflegar verðhækkanir, dragi ekki úr hvata til 
aukinnar framleiðslu og orkuskipta og feli ekki í sér mismunun gagnvart aðilum á markaði.

Ráðstafanir sem unnið er að núna og horft til þess að hefja megi innleiðingu allra eða að hluta á 
árinu 2024 eru meðal annars skylda söluaðila raforku að tryggja sér ákveðið hlutfall raforku ætlað 
heimilum og smærri fyrirtækjum og framboðstryggingu framleiðenda, sem og skylda 
flutningsfyrirtækisins til að kaupa flutningstöp fram í tímann. Þá er til skoðunar hvernig megi 
styðja við að stórnotendur geti endurselt orku inn á kerfið og að Landsnet geti samið við 
stórnotendur um að draga úr notkun við sérstaklega krefjandi aðstæður. Vinna að þessum úrræðum 
er tæknilega flókin og tímafrek og krefst mikils samráðs, unnið hefur verið að þeim í stórum hóp 
aðila á markaði. Hluti af vinnunni felur í sér m.a. að setja þarf öryggisviðmið um hvenær gripið er 
til úrræða sem byggir á þróun líkans sem er í vinnslu sameiginlega hjá Orkustofnun og Landsneti. 
Verkefnið er í miklum forgangi í ráðuneytinu og allt kapp á að flýta vinnu sem fyrst.
Hvað varðar önnur atriði sem einnig er unnið að á vettvangi ráðuneytisins ber fyrst og fremst að 
nefna aukna orkuöflun ásamt fjölbreyttari orkukostum og bætta orkunýtni. Þá er þess að vænta að 



skipulegur viðskiptavettvangur taki til starfa á næstu misserum og mun ráðuneytið kynna til 
samráðs tilteknar breytingar á regluverki sem varða umgjörð og leyfi slíks vettvangs. Þá er unnið 
að því að greina hvernig væri hægt að virkja almenna notendur að selja eigin orkuframleiðslu (s.s. 
vind- eða birtuorku) inn á kerfið.

Framangreint lýsir í aðal atriðum helstu viðfangsefnum ráðuneytisins um þessar mundir sem varða 
raforkuöryggi. Útfærsla á því margþætta viðfangsefni sem hér um ræður er tímafrek og mikilvægt 
er að vandað sé til verka. Bendir ráðuneytið sérstaklega á að flest atriðin sem dregin eru fram í 
umsögnum sem valkostur við frumvarpið eru atriði sem ýmist hafa verið skoðuð eða eru í vinnslu 
hjá ráðuneytinu. Vinnan er mislangt á veg komin en ráðuneytið telur raunhæft að tilteknar 
afgerandi breytingar verði kynntar til sögunnar á næstu misserum. Þegar breytingar hafa verið 
kynntar til sögunnar, eftir atvikum með lagabreytingum, má þó vænta þess að þær taki nokkurn 
tíma að raungerast og hafa sjáanleg áhrif. Þær aðstæður sem uppi eru núna kalla á að gripið sé til 
aðgerða til þegar í stað með það að markmiði að tryggja orkuöryggi heimila og smærri fyrirtækja á 
meðan aðrar ráðstafanir ná að raungerast. Mikilvægt er að slíkar aðgerðir heyri til undantekninga, 
séu markvissar og takmarkaðar í tíma og heimildir þær sem frumvarpið felur í sér aðeins notaðar til 
þrautavara þ.e. þegar aðrar vægari leiðir eru ekki fyrir hendi, eða tiltækar með skömmum fyrirvara.

Eins og rakið er að framan kemur ekkert í veg fyrir að raforka sé keypt í heildsölu (ætlað heimilum 
og smærri fyrirtækjum) og seld til stórnotenda. Samkvæmt upplýsingum ráðuneytisins á núverandi 
skortur að talsverðu leyti rætur að rekja til þess að slíkur „leki“ á markaði hefur átt sér stað og er 
frumvarpinu ætlað að taka markvisst á því. Þannig verði þeir aðilar sem selja raforku til 
stórnotenda að vera búnir að tryggja sér raforku, áður en stofnað er til slíkra skuldbindinga svo að 
þær verði ekki á kostnað afhendingar heimila eða smærri fyrirtækja.

Um raforkumarkaðinn
Að mati ráðuneytisins er Ijóst að orðið hefur brestur á raforkumarkaði þar sem framboð hefur ekki 
haldið í takt við eftirspurn um langa hríð. Væru markaðsöflin látin áfram ráða við þessar aðstæður 
mundi það leiða til mikillar hækkunar á raforkuverði sem óvíst er að almennir notendur gætu ráðið 
við.

Á meginlandi Evrópu hefur verið orkukreppa undanfarin tvö ár eftir að umsvif í álfunni fóru að 
aukast samhlið afléttingum takmarkana vegna Covid-19 og innrásar Rússa í Úkraínu þar sem 
Rússar beittu fyrir sig takmörkunum á afhendingu gass til Evrópu. Orkuskorturinn hafði áhrif á 
raforkumarkað í Evrópu þar sem verð hækkaði upp úr öllu valdi. Ráðstafanir Evrópusambandsins 
fólu í sér að sett voru takmörk á tekjur orkufyrirtækja og umframtekjur skattlagðar og þeim 
skatttekjum varið í að bæta notendum tjón vegna þeirra miklu verðhækkana sem átt höfðu sér stað. 
Einnig völdu sum ríki að setja verðþak til að hlífa almenningi og smærri fyrirtækjum við mestum 
verðhækkunum. Samhliða þessu var leitað allra leiða til að afla gass frá öðrum stöðum en 
Rússlandi. Í Evrópu hefur verið brugðist við orkukrísu og markaðsbrestum með inngripum til að 
vernda almenning og smærri fyrirtæki. Þá má einnig benda á að regluverk Evrópusambandsins 
heimilar takmarkanir á frjálsum raforkumarkaði þegar leitast er að uppfylla ákveðin markmið eins 
og orkuskipti þar sem t.a.m. endurnýjanleg orka frá vindorkuverum er forgangsröðuð framar en 
orka frá kolaorkuverum inn á markaðinn. Ef um er að ræða orkuöryggi almennings er 
margvíslegum úrræðum beitt eins og að framan segir.

Sá munur er á íslenska raforkukerfinu og því evrópska að íslenska kerfið er lokað kerfi þar sem 
mikil eftirspurn getur leitt af sér að raforka verður ófáanleg. Engin tenging er milli landa og ekki er 
tiltækt varaafl í formi gasorkuvers. Væru markaðsöflin látin ráða með fyrirætlunum um að bæta 
notendum tjón vegna verðhækkana eftir á, er hætta á óafturkræfu tjóni víða í samfélaginu samhliða 
gjaldþroti sölufyrirtækja raforku þar sem raforka gæti verið ófáanleg. Þá er einnig reginmunur á 
raforkumarkaði Íslands og Evrópu, hversu stór hluti hans samanstendur af stórnotendum, sem eru 



auk þess í annarri stöðu en almenningur, með trygga raforkuafhendingu bundið 
langtímasamningum.

Stjórnarskrá, alþjóðlegar skuldbindingar
Að mati ráðuneytisins verður ekki fallist á að ákvæði stjómarskrárinnar um eignarrétt og 
atvinnufrelsi standi frumvarpinu í vegi. Frumvarpið hróflar ekki við núgildandi samningum 
stórnotenda. Þá kemur það ekki í veg fyrir að stofnað sé til nýrra skuldbindinga gagnvart 
stórnotendum. Með frumvarpinu er hins vegar komið í veg fyrir að stofnað sé til nýrra 
skuldbindinga án þess að hafa tryggt orku vegna þeirra með það fyrir augum að útvega það sem 
upp á vantar á heildsölumarkaði Landsvirkjunar sem ætlaður er almenna hluta markaðarins. Þannig 
getur ráðuneytið ekki tekið undir sjónarmið um að frumvarpið feli í sér lögfestingu á 
skömmtunarkerfi.

Ber hér einnig að horfa til þess að eins og fram kemur greinargerð frumvarpsins að íslenska ríkið 
hefur skuldbundið sig til að tryggja öllum heimilisnotendum rétt á að fá afhenta raforku af 
ákveðnum gæðum á sanngjörnu verði sem er gagnsætt, auðveldlega samanburðarhæft og felur ekki 
í sér mismunun, sbr. tilskipun Evrópuþingsins og ráðsins nr. 2009/72/EB. Tilskipunin gerir ráð 
fyrir tímabundnum, markvissum ráðstöfunum til að tryggja raforkuöryggi almennra notenda.

Hlutverk Orkustofnunar
Í nokkrum umsögnum er að finna sjónarmið um að hlutverk og vald Orkustofnunar sé of víðtækt og 
óljóst. Að mati ráðuneytisins er heimildin útfærð með skýrum hætti í frumvarpinu. Þá leggur 
ráðuneytið áherslu á að Orkustofnun fer með framkvæmd raforkulaga og býr yfir sérþekkingu til að 
annast það hlutverk. Tilskipun nr. 2009/72/EB gerir ráð fyrir því að stjórnvöld geti falið stofnun 
þeirri sem fer með raforkueftirlit að hafa eftirlit með raforkuöryggi og úrræðum því tengdu.

Fallast má á að það sé matskennt hvenær eru „umtalsverðar líkur“ á að komi til skerðinga. Benda 
má á að með frumvarpi umhverfis-, orku- og loftslagsráðherra til breytinga á raforkulögum (348. 
mál) er gert ráð fyrir að unnið sé mat á raforkuöryggi sem unnið sé á grundvelli tiltekinna viðmiða. 
Orkustofnun og Landsnet vinna nú saman að því að leggja grunn að slíku mati. Upplýsingaöflun og 
upplýsingagjöf er mikilvægur þáttur í því að veita markaðsaðilum upplýsingar um stöðu 
raforkukerfisins, m.a. hvað varðar framboð raforku. Að mati ráðuneytisins ætti slíkt mat að liggja 
til grundvallar ákvörðun um beitingu heimildarinnar. Í frumvarpinu er lagt til að stofnunin 
rökstyðji beitingu heimildarinnar og að hún skuli vera tímabundin og ekki standa lengur en 
nauðsynlegt er. Heimildin skal endurskoðuð ef gildistími er meiri en 6 mánuðir. Lagt er til að 
stofnunin afli umsagnar flutningsfyrirtækisins. Að mati ráðuneytisins ætti slík ákvörðun að vera 
endanleg á stjórnsýslustigi og ekki sæta kæru til úrskurðarnefndar raforkumála.

Samkeppni
Áréttað er að frumvarpið kemur ekki í veg fyrir að stofnað sé til nýrra skuldbindinga við 
stórnotendur en fyrirtæki geti ekki ofselt sig og aflað síðan mismunarins hjá Landsvirkjun. 
Eftirlitið virðist hins vegar líta svo á að slíkt sé fyrirkomulag sé æskilegt. Þá fær ráðuneytið ekki 
séð að staða Landsvirkjunar sé styrkt. Samkvæmt frumvarpinu ber markaðsráðandi vinnslufyrirtæki 
að tryggja framboð forgangsraforku til notenda, annarra en stórnotenda, sem nemur því magni sem 
fyrirtækið seldi á heildsölumarkaði á árinu á undan. Þannig getur Landsvirkjun einnig ekki stofnað 
til nýrra skuldbindinga gagnvart stórnotendum með því að ganga á framboð sem fyrirtækinu ber að 
tryggja til almennra notenda. Þannig leiðir frumvarpið af sér að Landsvirkjun, sem og önnur 
fyrirtæki, geta ekki stofnað til nýrra skuldbindinga við stórnotendur á kostnað almennra notenda.

Ráðuneytið tekur undir sjónarmið í niðurstöðukafla Samkeppniseftirlitsins en áréttar að breytingar 
taka nokkurn tíma að raungerast. Nauðsynlegt er að taka á vandanum til skamms tíma til að tryggja 
öryggi almennings sem gangi framar samkeppni. Frumvarpið er í eðli sínu viðbragð við 
markaðsbresti þar sem markaðurinn hefur ekki náð að fullnægja eftirspurnarþörf með meira 



framboði. Öll viðbrögð hafa þann ágalla að um sé að ræða inngrip sem dragi úr virkni markaðarins, 
sbr. aðgerðir við orkukrísu í Evrópu'. Nýleg norræn skýrsla hefur verið gefin út sem er yfirlit yfir 
aðgerðir nágrannaríkjanna í tengslum við orkukrísuna þar.

Þá telur ráðuneytið tilefni til að benda á grein á vef Orkustofnunar um úrræðið og rökstuðning 
fyrir nauðsyn þess.

Spurningar frá atvinnuveganefnd
Atvinnuveganefnd hefur komið eftirfarandi spurningum á framfæri. Ráðuneytið leitaði til 
Orkustofnunar, Landsnets og Landsvirkjunar við vinnslu svara.

1. Hvað gerist ef til orkuskorts kemur (eru til sviðsmyndir?), hver ber skaðann, hvað er liklegt. 
Hvað er verið að tala um miklar skerðingar (prósentur?)
Svar: Ef til orkuskorts kemur, án sérstakra aðgerða til varnar almennum notendum, þá munu þeir 
bera skaðann af ofseldu kerfi í formi mun hærra orkuverðs.

Ef sölufyrirtæki sem selja til heimila og minni fyrirtækja fá ekki raforku sem viðskiptavinirnir nota 
þá hefur myndast langtíma ójafnvægi í kerfinu, þ.e. eftirspurn er kerfisbundið meiri en framboð. 
Ójafnvægi til skamms tíma (einstaka klukkustundir) í framboði og eftirspurn er jafnað út á 
jöfnunarorkumarkaði Landsnets og bera sölufyrirtækin kostnað af því að vera ekki með nægjanlega 
raforku fyrir sína viðskiptavini.

Í viðvarandi ójafnvægi framboðs og eftirspurnar hafa þau sölufyrirtæki sem selja eingöngu til 
heimila og fyrirtækja takmörkuð úrræði ef þau fá ekki raforku í heildsölu. Ef framboð á heildsölu 
er ekki fullnægjandi og sölufyrirtæki draga ekki úr sölu til stórnotenda fer allt umfram álag inn á 
jöfnunarorkumarkað Landsnets og þar myndast viðvarandi ójafnvægi. Jöfnunarorkumarkaði er 
ætlað að fylla upp í þau skörð sem myndast þegar bilanir verða í vinnslueiningum eða ófyrirséð 
frávik eru í álagi. Á þennan hátt er jöfnunarorkumarkaður mikilvægur þáttur í tryggri 
raforkuafhendingu til notenda. Þegar markaðurinn er notaður til orkukaupa getur hann ekki 
brugðist við auknu álagi vegna bilana og uppfyllir ekki hlutverk sitt um að tryggja örugga 
raforkuafhendingu.

Þegar jöfnunarorkumarkað þrýtur þá er komin upp alvarlega staða í raforkukerfinu. Sölufyrirtæki 
sem ekki hafa yfir eigin raforkuvinnslu að ráða hefðu engin tök á að afla sér raforku til að standa 
við samningsskuldbindingar sínar og myndu þurfa að skerða almenna notendur. Þau sölufyrirtæki 
sem hafa yfir eigin vinnslu að ráða og selja til stórnotenda gætu ef til vill beitt samningsbundnum 
skerðingarheimildum við sína stórnotendur. Þessi staðreynd veldur miklum aðstöðumun á markaði 
og skekkir stöðu sölufyrirtækjanna. Landsnet þyrfti að leita eftir raforku á markaði líkt og gerðist 
fyrir um tveimur árum þegar Landsvirkjun takmarkaði afhendingu á orku vegna dræmrar stöðu í 
miðlunarlónum. Tilboð fengust frá stórnotendum en á verulega háu verði, og miklu hærra verði en 
ef fyrirtækið hafði keypt með fyrirhyggju.

2. Hvað erþað sem stendur i vegi fyrir þvi að stórnotendur geti selt ónotaða raforku inn i kerfið 
aftur? Hvað mælir gegn þvi að stórnotendum verði gert kleft, þrátt fyrir mögulega 
samningsskilmála sem það hindra, að endurseþa ónýtta orku inn á raforkukerfið á árinu 2024?
Svar: Að mati ráðuneytisins eru ekki lagalegar hindranir fyrir endursölu orku, en bann við 

endursölu fyrirfinnast í samningum orkusala við sína notendur.

Forsenda fyrir því að hægt sé að endurselja orku er að til staðar sé vettvangur til að gera slíkt, sem 
tryggir gagnsæi og skýr verðmerki og að verðmunur sé á heildsöluverði og smásöluverði, þannig að 
það sé hagkvæmt fyrir endursöluaðila að selja inn á markaðinn.

Til að endursala á raforku auki afhendingaröryggi almenns markaðar þarf að tryggja að endursalan 



sé í formi forgangsorku en ekki skerðanlegrar orku. Núverandi samningsákvæði eru ekki á þann 
veg að sala á orku geti átt sér stað þannig að orkuöryggi sé aukið. Allar líkur eru til þess að 
einungis sé þörf fyrir lækkun raforkunotkunar stórnotenda þegar eftirspurn stórnotenda er mikil. Í 
þeim árum þegar notkun stórnotenda er lág er mjög líklegt að lónstaða sé góð og ekki þurfi að grípa 
til skerðinga. Erfitt er að segja til um hvort ónotuð orka verði þá í boði. Raunhæfara er að 
stórnotendur minnki eigin notkun og fái fyrir það greiðslu. Þetta má kalla endurkaup á raforku. 
Eins og rakið er hér að framan er til skoðunar hvernig megi styðja við að stórnotendur geti 
endurselt orku inn á kerfið og að Landsnet geti samið við stórnotendur um að draga úr notkun við 
sérstaklega krefjandi aðstæður. Skilgreina þyrfti fyrirkomulag sölu á slíkri þjónustu fyrir kerfið í 
heild sinni. Væri í því samhengi kostur að fjöldi þátttakenda sé hámarkaður með auðveldu aðgengi, 
samkeppni byggi á verðum, samið sé um verð áður en Ijóst er að grípa þurfi til skerðinga. Eining er 
brýnt að ábyrgð þess sem kallar eftir/kaupir orku sé skýr og hann sé óháður. Víða erlendis hefur 
verið þróað fyrirkomulag sem kallast á ensku demand side response, sem er einmitt fyrirkomulag 
þar sem notendur fá greitt fyrir að draga úr notkun sinni. Í raforkukerfinu hérlendis eru 
flutningstakmarkanir sem geta haft áhrif á möguleika til endursölu stórnotenda. Möguleikar til að 
flytja orku á milli staða ræðst af kerfisrýmd og í mörgum tilvikum er ekki hægt að auka flutning á 
milli tiltekinna svæða. Úrræði um endurkaup er eitt af forgangsmálum þeim sem verða lögð til í 
breytingum á raforkulögum á vorþingi.

3. Kemur til greina að leggja þá kvöð á orkuframleiðendur sem eru með bundna samninga við 
kaupendur að kaupa til baka þá orku sem ekki er nýtt, á samningsverði að viðbættu ákveðnu 
álagi?
Svar: Að mati ráðuneytisins varðar spurningin útfærslur í raforkusölusamningum. Samkvæmt 
upplýsingum ráðuneytisins eru endurkaup ekki skilgreind í núverandi orkusölusamningum nema í 
undantekningar-tilfellum. Kvaðir um endurkaup draga úr afhendingargæðum samnings og koma 
því beint við orkukaupandann nema á móti komi upp næg greiðsla til að yfirvinna áhrif 
endurkaupanna á framleiðslu og markað. Erfitt væri að setja inn slíka kvöð sem myndi gilda með 
afturvirkum hætti með langtímasamningum.

4. Hvað má áætla að mikil orka sem bundin er samningum sé ekki nýtt að meðaltali í hverjum 
mánuði og innan hvers dags?
Svar: Sú orka sem ekki er nýtt í samningum er að nær öllu leyti skerðanleg orka. Þ.e. orka sem 
þegar er heimild til að skerða ef vatnafar er óhagstætt. Endurkaup á þeirri orku eykur ekki 
orkuöryggi almenns markaðar þ.e. þá orkuafhendingu má skerða þegar herðir að.

Annað úr umsögnum / breytingatillögur
Notendur sem njóta framboðsöryggis
Vísað er til umsagnar Landsnets þar sem lögð er til ný skýring á notendum sem njóta 
framboðsöryggis. Er þá vísað til frumvarps ráðherra um breytingar á raforkulögum (348. mál). Að 
mati ráðuneytisins verður ráðstöfunum samkvæmt frumvarpi nefndarinnar ekki jafnað við forgang 
sem þarf að viðhafa í skömmtun. Efni þessa frumvarps er að veita forgang sölufyrirtækjum sem 
selja raforku til annarra notenda en stórnotenda með það að markmiði að koma í veg fyrir að þær 
aðstæður komi upp að grípa þurfi til skömmtunar. Útfærsla sú sem lögð er til í umsögn Landsnets 
gengur lengra en þörf er á og gæti reynst afar íþyngjandi fyrir fjölmarga notendur..

Víðtækari skylda markaðsráðandi vinnsluaðila.
Í umsögnum Landsnets, HS Orku, Orku Náttúrinnar og viðskiptaráðs er lagt til að markaðsráðandi 
vinnsluaðila beri að tryggja framboðsöryggi fyrir hlutdeild allra notenda annarra en stórnotenda. 
Vísað er til tillagna fyrri starfshóps hvað þetta varðar. Ástæðan fyrir frumvarpinu er sú að 
takmarkað magn raforku er í boði. Væri Landsvirkjun, sem markaðsráðandi aðila, gert að tryggja 
framboð fyrir hlutdeild annarra í markaðnum væri framboðsstaðan enn verri. Áréttað er að 
markmið frumvarpsins er að koma í veg fyrir að keypt verði raforka af markaðsráðandi 
framleiðanda, ætluð almennum notendum, en orkan síðan seld stórnotendum.



Að mati ráðuneytisins mætti frekar líta til þess að fela öllum framleiðendum að tryggja framboð 
fyrir hlutdeild sinni í almenna markaðnum, t.d.
Til að tryggja raforkuöryggi notenda raforku, annarra en stórnotenda, ber sölufyrirtækjum sem 
seja til stórnotenda, að tryggja framboð forgangsraforku á heildsölu- og smásölumarkaði til 
notenda, annarra en stórnotenda, sem nemur því magni sem hvert sölufyrirtæki seldi í heildsölu- 
eða smásölumarkaði á árinu á undan. Magn forgangsraforku skal leiðrétta árlega miðað við 
þróun almenns markaðar samkvæmt spá Orkustofnunar og á flutningstöpum. Sölufyrirtæki er þó 
heimilt að ráðstafa magni forgangsraforku samkvæmt ákvæði þessu, sem er umfram eftirspurn á 
heildsölu- eða smásölumarkaði með öðrum hætti

Ákvæði 2. mgr.
Í umsögn Landsnets eru lagðar til breytingar á 2. mgr. Eins og tilgreint er að framan leggst 
ráðuneytið gegn því að skilgreina hópinn sem ber að njóta framboðsöryggis með öðrum hætti en 
gert er í frumvarpinu. Að öðru leyti gerir ráðuneytið ekki athugasemdir við þessa tillögu.

Raforkuspá Orkustofnunar eða raforkuspá Landsnets.
Í nokkrum umsögnum er lagt til að miða beri við spá Landsnets frekar heldur en spá 
Orkustofnunar. Ráðuneytið tekur undir þá tillögu enda í samræmi við hlutverk og skyldur 
flutningsfyrirtækisins samkvæmt raforkulögum.

Ákvæði 3. mgr.
Í umsögn Landsnets eru lagðar til orðalagsbreytingar á ákvæði 3. mgr. Þá er í umsögn HS Orku og 
N1 rafmagns gerðar ákveðnar athugasemdir við ákvæðið.

Ráðuneytið bendir á að með ákvæðinu er mælt fyrir um hvernig megi tryggja að sölufyrirtæki nýti 
ekki raforku keypta frá Landsvirkjun sem ætluð er fyrir almenna markaðinn en selji í staðinn til 
stórnotenda. Vísað er til greinargerðar frumvarpsins til nánari skýringa.

Ákvæði 4. mgr.
Tillaga Landsnets er að ákvæði úr reglugerð um raforkuviðskipti og mælingar sé tekið upp í ákvæði 
til bráðabirgða samkvæmt frumvarpinu. Að mati ráðuneytisins er ekki skýrt hvers vegna 
nauðsynlegt sé að ákvæði reglugerðarinnar sé tekið upp í lögin til bráðabirgða.


